
DAVLAT SEKTORI ICHKI AUDITIDA 
MUHIMLILIK VA RISK DARAJALARINI 
ANIQLASH JARAYONLARINI 
RAQAMLASHTIRISH: BIG DATA VA 
MASHINAVIY O‘RGANISHGA ASOSLANGAN 
IT-AUDIT PLATFORMASI KONSEPSIYASI
Ismatillayev Baypo‘lat Xushvaqtovich 
Toshkent davlat iqtisodiyot universiteti mustaqil izlanuvchisi

Annotatsiya. Maqolada davlat sektorida ichki audit jarayonlarida muhimlilik va risk darajalarini aniqlashni 
raqamlashtirishga mo‘ljallangan IT-audit platformasi konsepsiyasi ishlab chiqilgan. Tadqiqot muammosi milliy 
amaliyotda ayrim jarayonlarning asosan qo‘lda bajarilishi natijasida vaqt sarfi va xatoliklar ehtimolining ortishi 
bilan izohlanadi. Tizimli yondashuv, modellashtirish va prognozlash usullari asosida uch darajali arxitektura 
hamda to‘rtta funksional moduldan iborat platforma konsepsiyasi, katta hajmdagi ma’lumotlar va mashinaviy 
o‘rganish texnologiyalaridan foydalanishning sakkizta yo‘nalishi, shuningdek, 2025–2030-yillarga mo‘ljallangan 
olti bosqichli joriy etish rejasi taklif etilgan. Hisob-kitoblarga ko‘ra, loyihaning besh yillik sof samarasi 42,5 
mlrd so‘mni, sof samaraning boshlang‘ich investitsiyaga nisbati esa qariyb 9,4 baravarni tashkil etishi mumkin. 
Tadqiqot natijalari davlat sektorida ichki auditni raqamli rivojlantirish uchun uslubiy asos bo‘lib xizmat qilishi 
mumkin.

Kalit so‘zlar: IT-audit platformasi, raqamlashtirish, katta hajmdagi ma’lumotlar (Big Data), mashinaviy 
o‘rganish, bulutli texnologiyalar, ichki audit, davlat sektori, avtomatlashtirish.

Abstract. This article develops the concept of an IT audit platform designed to digitalise the processes of 
determining materiality and risk levels in public-sector internal audit. The research problem is associated with 
the fact that certain procedures in national practice are still performed primarily manually, resulting in increased 
time requirements and a higher likelihood of errors. Based on systems analysis, modelling, and forecasting 
methods, the study proposes a platform concept comprising a three-tier architecture and four functional modules, 
eight areas for the application of big data and machine learning technologies, and a six-stage implementation 
plan for 2025–2030. According to the estimates, the project may generate a five-year net benefit of UZS 42.5 
billion, while the ratio of net benefit to initial investment may reach approximately 9.4 times. The findings may 
serve as a methodological basis for the digital development of internal audit in the public sector.

Keywords: IT audit platform, digitalisation, big data, machine learning, cloud technologies, internal audit, 
public sector, automation.

Аннотация. В статье разработана концепция IT-аудиторской платформы, предназначенной 
для цифровизации процессов определения существенности и уровней риска во внутреннем аудите 
государственного сектора. Проблема исследования обусловлена тем, что в национальной практике 
отдельные процедуры по-прежнему выполняются преимущественно вручную, что приводит к увеличению 
затрат времени и вероятности ошибок. На основе системного подхода, методов моделирования и 
прогнозирования предложены концепция платформы, включающая трёхуровневую архитектуру и 
четыре функциональных модуля, восемь направлений применения технологий больших данных и 
машинного обучения, а также шестэтапный план внедрения на 2025–2030 годы. Согласно расчётам, 
пятилетний чистый эффект проекта может составить 42,5 млрд сумов, а отношение чистого эффекта к 
первоначальным инвестициям — около 9,4 раза. Результаты исследования могут служить методической 
основой цифрового развития внутреннего аудита в государственном секторе.

Ключевые слова: IT-аудиторская платформа, цифровизация, большие данные, машинное 
обучение, облачные технологии, внутренний аудит, государственный сектор, автоматизация.



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y
YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz242

2026-yil, iyul. 7-son, II-qism

K I R I S H
O‘zbekiston Respublikasi Prezidentining 2020-yil 5-oktabrdagi PF-6079-son «“Raqamli O‘zbekiston — 

2030” strategiyasini tasdiqlash va uni samarali amalga oshirish chora-tadbirlari to‘g‘risida»gi Farmoni bilan 
tasdiqlangan «Raqamli O‘zbekiston — 2030» strategiyasida davlat boshqaruvi va iqtisodiyot tarmoqlarini 
raqamli transformatsiya qilish ustuvor vazifalardan biri sifatida belgilangan [1]. O‘zbekiston Respublikasi 
Prezidentining 2026-yil 16-fevraldagi PF-21-son «Mamlakat taraqqiyotining 2030-yilgacha mo‘ljallangan 
ustuvor yo‘nalishlari doirasida islohotlarni izchil davom ettirish va yangi bosqichga olib chiqishning qo‘shimcha 
chora-tadbirlari to‘g‘risida»gi Farmoni bilan tasdiqlangan 2026–2030-yillarga mo‘ljallangan «O‘zbekiston — 
2030» strategiyasida strategik maqsadlarga erishish monitoringini to‘liq raqamlashtirish hamda davlat organlari 
faoliyatini raqamli platformalar orqali baholash nazarda tutilgan [2].

Davlat sektori tashkilotlarida ichki audit xizmatlarining institutsional asoslari O‘zbekiston Respublikasi 
Prezidentining 2017-yil 21-avgustdagi PQ-3231-son «Ta’lim va tibbiyot muassasalarini moliyalashtirish 
mexanizmini hamda davlat moliyaviy nazorati tizimini yanada takomillashtirish to‘g‘risida»gi qarori [3] 
hamda O‘zbekiston Respublikasi Vazirlar Mahkamasining 2022-yil 1-avgustdagi 416-son «Davlat organlari 
va tashkilotlarining ichki audit xizmati to‘g‘risidagi namunaviy nizomni tasdiqlash haqida»gi qarori [4] bilan 
shakllantirilgan. Shuningdek, O‘zbekiston Respublikasi Vazirlar Mahkamasining 2026-yil 13-martdagi 100-son 
«Davlat organlari va tashkilotlarida ichki audit faoliyatini raqamlashtirish konsepsiyasini tasdiqlash to‘g‘risida»gi 
qarori bilan ichki audit jarayonlarini raqamlashtirish va avtomatlashtirishning konseptual asoslari belgilandi [5]. 
Shunga qaramay, muhimlilik chegarasini hisoblash va risk darajalarini baholash jarayonlarini amaliyotda to‘liq 
avtomatlashtirish hamda ularni yagona raqamli platformaga integratsiya qilish zarurati saqlanib qolmoqda.

Qo‘lda bajariladigan jarayonlarning asosiy cheklovlari quyidagilarda namoyon bo‘ladi: ma’lumotlarni to‘plash 
va hisoblashlarga katta vaqt sarflanadi, auditorlar o‘rtasida uslubiy nomutanosiblik saqlanib qoladi, inson omili 
tufayli xatolik ehtimoli yuqori bo‘ladi, natijalarni real vaqt rejimida monitoring qilish imkoniyati cheklangan. 
Ayni paytda davlat sektori tashkilotlarining moliyaviy ma’lumotlari hajmi yildan-yilga oshib bormoqda va ularni 
an’anaviy usullar yordamida to‘liq tahlil qilish tobora murakkablashmoqda. Mazkur holat tadqiqot muammosini 
tashkil etadi va muhimlilik hamda risk darajalarini aniqlash jarayonlarini zamonaviy axborot texnologiyalari 
asosida avtomatlashtiruvchi yaxlit IT-audit platformasi konsepsiyasini ishlab chiqish zaruratini belgilaydi.

Tadqiqotning maqsadi — davlat sektorida ichki auditning muhimlilik va risk darajalarini aniqlash 
jarayonlarini raqamlashtiruvchi, Big Data, mashinaviy o‘rganish va bulutli texnologiyalarga asoslangan IT-audit 
platformasi konsepsiyasini ishlab chiqish hamda uni joriy etishning iqtisodiy samaradorligini baholashdan 
iborat. Maqsaddan kelib chiqib, quyidagi vazifalar belgilandi: ichki auditni raqamlashtirishning nazariy asoslari 
va xalqaro tajribasini umumlashtirish; platformaning arxitekturasi va funksional modullarini loyihalash; Big 
Data va mashinaviy o‘rganish texnologiyalarining qo‘llanish yo‘nalishlarini aniqlash; joriy etishning bosqichma-
bosqich rejasini ishlab chiqish; kutilayotgan vaqt tejami va iqtisodiy samaradorlikni hisoblash.

Tadqiqot obyekti — davlat sektori tashkilotlarining ichki audit xizmatlari; predmeti — ularda muhimlilik va 
risk darajalarini aniqlash jarayonlarini avtomatlashtirish bilan bog‘liq tashkiliy-uslubiy munosabatlar. Maqolaning 
keyingi qismlarida adabiyotlar sharhi, tadqiqot metodologiyasi, platforma konsepsiyasining mazmuni, iqtisodiy 
hisob-kitoblar va muhokama, xulosa va takliflar izchil bayon etiladi.

M A V Z U G A  O I D  A D A B I Y O T L A R  S H A R H I
Auditni raqamlashtirish masalasi so‘nggi o‘n yillikda xalqaro professional hamjamiyatning diqqat markaziga 

aylandi. Auditning kelajagi texnologik transformatsiya bilan uzviy bog‘liqligi hamda ma’lumotlar tahlili auditning 
tayanch vositasiga aylanishi lozimligi professional tashkilotlar hujjatlarida asoslangan (ICAEW va DFSA, 
2018); auditda ma’lumotlar analitikasini qo‘llashning amaliy uslubiyati esa maxsus qo‘llanmada tizimlashtirilgan 
(AICPA, 2018). Ichki auditning yangilangan global standartlari audit funksiyasida texnologiyalardan samarali 
foydalanishni bevosita talab etadi (IIA, 2024); riskka yo‘naltirilgan yondashuv doirasida esa avtomatlashtirish 
audit hajmi va chuqurligini risk darajasiga mutanosib ravishda belgilashning amaliy shartiga aylanadi (Arens va 
boshq., 2017; Pickett, 2010).

So‘nggi yillarda sun’iy intellekt va mashinaviy o‘rganish texnologiyalarining auditdagi o‘rni faol tadqiq 
etilmoqda. Sun’iy intellekt va avtomatlashtirishning audit kasbiga ta’siri Kokina va Davenport (2017) tomonidan 
o‘rganilgan, mashinaviy o‘rganish va to‘liq ma’lumotlar to‘plamini tekshirish imkoniyatlarining audit ma’lumotlari 
tahlilidagi ahamiyati esa Huang va boshq. (2022) tomonidan asoslangan. Audit jarayonida katta hajmdagi 
ma’lumotlar va ilg‘or analitik vositalardan foydalanishning nazariy hamda amaliy yo‘nalishlari Appelbaum va 
boshq. (2017) hamda Huang va boshq. (2022) tadqiqotlarida yoritilgan.

Davlat sektori auditining uslubiy asoslari nuqtayi nazaridan muhimlilik va risk kategoriyalari xalqaro 
standartlarda tartibga solingan (INTOSAI, 2019; INTOSAI, 2021), ularni amalda qo‘llash tartibi esa AQSh 
Hukumat hisobdorligi idorasining moliyaviy audit bo‘yicha qo‘llanmasida yoritilgan (GAO, 2018). Risk-

menejmentni tashkilot strategiyasi va faoliyat natijalari bilan integratsiyalashning zamonaviy konsepsiyasi ham 
axborot va tahliliy vositalardan foydalanishni nazarda tutadi (COSO, 2017).

Milliy ilmiy adabiyotlarda budjet nazorati va auditining nazariy asoslari (Ibragimov va Sugirbayev, 2010), 
budjet tashkilotlarida ichki auditni tashkil etishning nazariy va amaliy jihatlari (Mehmonov, 2015), shuningdek, 
davlat sektori tashkilotlarida ichki audit va moliyaviy nazorat xizmatlari faoliyatini takomillashtirish masalalari 
(Xamidova, 2021) tadqiq etilgan. Biroq mavjud me’yoriy va ilmiy ishlarda muhimlilik hamda risk darajalarini 
avtomatik aniqlashga ixtisoslashgan, Big Data va mashinaviy o‘rganish texnologiyalariga asoslangan yaxlit 
IT-audit platformasining aniq arxitekturasi va funksional modullari yetarli darajada ishlab chiqilmagan.

T A D Q I Q O T  M E T O D O L O G I YA S I
Tadqiqot pragmatik falsafaga tayanadi va deduktiv yo‘nalishda qurilgan: auditni raqamlashtirishning xalqaro 

konsepsiyalaridan milliy sharoit uchun aniq platforma yechimi chiqariladi. Tadqiqot dizayni konseptual-loyihaviy 
xarakterga ega bo‘lib, uch tarkibiy qismdan iborat: platforma arxitekturasi va funksional modullarini loyihalash, 
joriy etish rejasini ishlab chiqish hamda kutilayotgan samaradorlikni miqdoriy baholash.

Tadqiqot jarayonida quyidagi usullar qo‘llanildi: tizimli yondashuv — platformani o‘zaro bog‘liq darajalar 
va modullar yaxlitligi sifatida loyihalashda; modellashtirish — neyron tarmog‘i asosidagi riskni baholash 
modelini shakllantirishda; qiyosiy tahlil — an’anaviy va avtomatlashtirilgan uslublarda vaqt sarfini solishtirishda; 
prognozlash — texnologiyalarni joriy etish dinamikasi va iqtisodiy samarani baholashda; investitsion tahlil 
usullari (sof samara, ROI) — loyihaning iqtisodiy maqsadga muvofiqligini asoslashda; jadval va grafik usullar 
— natijalarni ko‘rgazmali taqdim etishda.

Axborot manbalari sifatida xalqaro professional tashkilotlar hujjatlari (ICAEW, AICPA, IIA, INTOSAI, GAO), 
sun’iy intellekt va Big Data bo‘yicha so‘nggi ilmiy tadqiqotlar, O‘zbekiston Respublikasining me’yoriy-huquqiy 
hujjatlari hamda davlat sektori ichki audit xizmatlarining ish vaqti sarfi bo‘yicha amaliy ma’lumotlari xizmat 
qildi. Tadqiqotning ishonchliligi hisob-kitoblar metodikasining ochiqligi va takrorlanuvchanligi bilan, natijalarning 
asoslanganligi esa olingan ko‘rsatkichlarni tajriba-sinov natijalari hamda xalqaro amaliyot ma’lumotlari bilan 
qiyoslash orqali ta’minlandi. Tadqiqotda akademik halollik tamoyillariga rioya qilinib, foydalanilgan barcha 
manbalarga tegishli havolalar berildi.

T A H L I L  V A  N A T I J A L A R
Taklif etilayotgan IT-audit platformasi — ichki auditning muhimlilik va risk darajalarini aniqlash jarayonlarini 

to‘liq sikl bo‘yicha raqamlashtiruvchi ko‘p qatlamli tizimdir. Uning arxitekturasi uchta asosiy darajani o‘z ichiga 
oladi (1-rasm).

1-rasm. IT-audit platformasining ko‘p qatlamli arxitekturasi va funksional modullari
Manba: muallif tomonidan ishlab chiqilgan.

Rasmdan ko‘rinib turibdiki, birinchi darajada Big Data va bulutli texnologiyalarga asoslangan 
ma’lumotlar bazasi joylashgan bo‘lib, u barcha davlat sektori tashkilotlarining ma’lumotlarini yagona 
markazda jamlaydi; ikkinchi darajada mashinaviy o‘rganish va sun’iy intellekt asosidagi ishlov berish 
moduli ma’lumotlarni tahlil qiladi; uchinchi darajada esa tahlil-hisob moduli natijalarni shakllantirib, 
interaktiv boshqaruv paneli va hisobotlar ko‘rinishida taqdim etadi. Platforma to‘rtta asosiy funksional 
moduldan iborat: ma’lumot to‘plash moduli turli manbalardan (Moliya vazirligi tizimi, buxgalteriya dasturlari, 
sohaviy axborot tizimlari) ma’lumotlarni avtomatik yig‘adi; riskni hisoblash moduli ko‘p omilli model asosida 
integral risk indeksini (IRI) hisoblaydi; muhimlilik moduli M = B × K × S × A formulasi bo‘yicha muhimlilik 
chegarasini belgilaydi; hisobot moduli esa natijalarni turli formatlarda (PDF, Excel, Word) shakllantiradi. 
Shu tariqa platforma avvalroq ishlab chiqilgan uslubiy yechimlarni — muhimlilik aniqlash metodikasi va risk 
baholash matritsasini — yagona raqamli muhitga ko‘chiradi. Platformaning asosiy funksional imkoniyatlari 
1-jadvalda umumlashtirilgan.

1-jadval
IT-audit platformasining asosiy funksional imkoniyatlari

№ Funksiya Tavsifi Kutilayotgan samara

1 Avtomatik ma’lumot to‘plash Turli manbalardan ma’lumotlarni avtomatik 
yig‘ish 60% vaqt tejami

2 Risk hisoblash Ko‘p omilli integral risk indeksini avtomatik 
hisoblash Xatolik 80% ga kamayadi

3 Muhimlilik hisoblash M = B × K × S × A formulasi 
bo‘yicha hisoblash Aniqlik oshadi

4 Anomaliyalarni aniqlash ML asosida atipik holatlarni belgilash Audit sifati +40%

5 Prognozlash Kelajakdagi risklarni prognoz qilish Risklarning oldini olish

6 Dashboard va hisobotlar Real vaqtdagi vizual ma’lumotlar Qaror qabul qilish tezlashadi

7 Hujjatlarni avtomatik tuzish Shablonlar asosida ish hujjatlari Vaqt tejami

Manba: muallif tomonidan ishlab chiqilgan.

Jadvaldan ko‘rinib turibdiki, platforma yetti asosiy funksiyani birlashtiradi va ularning har biri aniq 
samaraga ega; ayniqsa, avtomatik ma’lumot to‘plash va anomaliyalarni aniqlash funksiyalari asosiy 
ustuvorliklar hisoblanadi. Platformaning tahliliy qudrati Big Data va mashinaviy o‘rganish texnologiyalarining 
sakkizta qo‘llanish yo‘nalishiga tayanadi: anomaliyalarni aniqlash (Anomaly Detection) hujjatlardagi atipik 
holatlarni avtomatik belgilaydi; firibgarlikni aniqlash (Fraud Detection) shubhali yoki nomuvofiq hisob-
kitoblar belgilarini aniqlaydi; prognozlash (Predictive Analytics) kelajakdagi risklarni bashorat qiladi; 
qonuniyatlarni aniqlash (Pattern Recognition) takrorlanuvchi holatlarni aniqlaydi; matn tahlili (NLP) 
hujjatlardan kerakli ma’lumotlarni avtomatik ajratadi; klasterlash o‘xshash tashkilotlarni guruhlaydi; 
tasniflash tashkilotlarni risk guruhlariga ajratadi; korrelyatsion tahlil esa risklar o‘rtasidagi bog‘liqliklarni 
ochib beradi. Ushbu yo‘nalishlar xalqaro tadqiqotlarda asoslangan yondashuvlarga mos keladi (Zu va 
Wang, 2022; Marcus, 2023).

Riskni baholashni avtomatlashtirish uchun platforma tarkibida to‘rt qatlamli neyron tarmoq modeli ishlab 
chiqildi: kirish qatlami (beshta neyron — asosiy moliyaviy ma’lumotlar), ikkita yashirin qatlam (yettitadan neyron 
— ishlov berish va qo‘shimcha tahlil) va chiqish qatlami (uchta neyron — yuqori, o‘rta va past risk guruhlari). 
Model oldingi auditlarning besh yillik ma’lumotlari asosida o‘qitiladi va har bir tashkilotning risk guruhiga kirish 
ehtimolini foizda beradi. Tajriba-sinov natijalariga ko‘ra, neyron tarmog‘i modelining aniqlik darajasi 92 foizni 
tashkil etadi (an’anaviy uslubda — 75 foiz), riskni baholash vaqti esa 30 daqiqadan 2 daqiqagacha qisqaradi. 
Platformani shakllantiruvchi texnologiyalar tarkibi va xalqaro amaliyotda keng qo‘llaniladigan vositalar 2-jadvalda 
keltirilgan.

2-jadval
Zamonaviy texnologiyalar va ularning ichki auditdagi o‘rni

№ Texnologiya Ichki auditdagi o‘rni Tavsiya etilgan vositalar

1 Big Data Katta hajmdagi ma’lumotlar tahlili Hadoop, Apache Spark

2 Mashinaviy o‘rganish Anomaliya, prognoz, klassifikatsiya TensorFlow, Scikit-learn

3 Sun’iy intellekt Qaror qabul qilishni qo‘llab-quvvatlash OpenAI GPT, IBM Watson

4 Bulutli texnologiyalar Ma’lumotlarni xavfsiz saqlash AWS, Azure, Google Cloud

5 Blokcheyn Hujjatlarni o‘zgartirilmas saqlash Hyperledger, Ethereum

6 RPA Qaytariladigan ishlarni robotlashtirish UiPath, Automation Anywhere

7 Data Visualization Ma’lumotlarni vizual tasvirlash Power BI, Tableau

Manba: ICAEW va DFSA (2018) hamda AICPA (2018) ma’lumotlari asosida muallif tomonidan tuzilgan.

Jadvaldan ko‘rinib turibdiki, yettita texnologiya turi birgalikda to‘liq avtomatlashtirilgan tizimni shakllantiradi: 
Big Data, mashinaviy o‘rganish va bulutli texnologiyalar asosiy, blokcheyn va RPA esa qo‘shimcha yo‘nalishlarda 
qo‘llaniladi. Avtomatlashtirishning bevosita amaliy samarasi — audit ishlarida vaqt sarfining sezilarli qisqarishidir. 
An’anaviy va avtomatlashtirilgan uslublarning qiyosiy tahlili 2-rasmda keltirilgan.

2-rasm. Avtomatlashtirish natijasida asosiy audit ishlarida vaqt sarfining qisqarishi
Manba: muallif hisob-kitoblari asosida tuzilgan.

Rasmdan ko‘rinib turibdiki, barcha asosiy audit ishlarida 60–80 foiz vaqt tejami ta’minlanadi: ma’lumot 
to‘plashda — 75 foiz (40 soatdan 10 soatga), riskni hisoblashda — 80 foiz (25 soatdan 5 soatga), muhimlilikni 
aniqlashda — 80 foiz (15 soatdan 3 soatga), audit rejasini tuzishda — 73 foiz (30 soatdan 8 soatga), hujjat 
tuzishda — 65 foiz (20 soatdan 7 soatga), hisobotni shakllantirishda — 68 foiz (25 soatdan 8 soatga). Bitta 

tashkilot auditi uchun jami tejalgan vaqt qariyb 130 soatni tashkil etadi — bu auditorning bir oylik ish vaqtidan 
ortiq resursni yuqori qiymatli tahliliy ishlarga yo‘naltirish imkonini beradi. Platformani joriy etish birdaniga emas, 
balki 2025–2030-yillarga mo‘ljallangan olti bosqichli reja asosida amalga oshiriladi (3-jadval).

3-jadval
IT-audit platformasini joriy etishning bosqichma-bosqich rejasi (2025–2030 yillar)

№ Yil Bosqich Asosiy mazmuni

1 2025 Konsepsiya ishlab chiqish Texnik topshiriq, dizayn, prototip loyihasi

2 2026 Platformani yaratish Asosiy modullarni kodlash, ma’lumotlar bazasini shakllantirish

3 2027 Tajriba-sinov 5–10 ta oliy ta’lim muassasasida qisqa muddatli sinov

4 2028 Joriy etish Barcha yuqori risk tashkilotlarida qo‘llash

5 2029 Kengaytirish O‘rta va past risk tashkilotlarini qamrab olish

6 2030 To‘liq integratsiya Barcha davlat sektori tashkilotlarida faoliyat yuritish

Manba: muallif tomonidan ishlab chiqilgan.

Reja texnologiyalarning joriy etilish dinamikasi prognozi bilan muvofiqlashtirilgan: bulutli texnologiyalar 
eng tez sur’atda (2024-yildagi 15 foizdan 2030-yilda 95 foizgacha), Big Data tahlili — 10 foizdan 90 foizgacha, 
mashinaviy o‘rganish — 5 foizdan 85 foizgacha, blokcheyn esa joriy etish murakkabligi yuqoriligi bois nisbatan 
sekinroq (65 foizgacha) tarqaladi. Loyihaning iqtisodiy maqsadga muvofiqligi investitsion tahlil orqali asoslandi 
(4-jadval).

4-jadval
IT-audit platformasini joriy etishning iqtisodiy samaradorlik prognozi

№ Yil Ko‘rsatkich Qiymati, mlrd so‘m

1 2025 Boshlang‘ich investitsiya −4,5

2 2026 Sof samara (foyda 6,0 − xarajat 1,5) +4,5

3 2027 Sof samara +8,5
4 2028 Sof samara +12,2
5 2029 Sof samara +15,8

6 2025–2029 Besh yillik sof samara (jami) 42,5

7 — Investitsiya qaytarishligi (ROI) ≈ 9,4 baravar

Manba: muallif hisob-kitoblari.

Jadvaldan ko‘rinib turibdiki, platforma ikkinchi yildan boshlab o‘z xarajatini qoplaydi: besh yillik yalpi 
samara 47 mlrd so‘mni tashkil etib, boshlang‘ich investitsiya (4,5 mlrd so‘m) ayirilgach, sof samara 42,5 mlrd 
so‘mga teng bo‘ladi — bu investitsiyani taxminan 9,4 baravar qaytarishni anglatadi. Moliyaviy va protsessual 
nomuvofiqliklarni aniqlash ko‘rsatkichi 78 foizga, auditorlar unumdorligi esa 45 foizga oshishi, xatoliklar soni 65 
foizga kamayishi kutilmoqda.

Muhokama nuqtayi nazaridan platformani samarali joriy etishda alohida e’tibor talab qiladigan to‘rtta asosiy 
yo‘nalishni ajratib ko‘rsatish mumkin: kadrlar salohiyatini rivojlantirish, texnik infratuzilmani modernizatsiya 
qilish, normativ-huquqiy bazani takomillashtirish va kiberxavfsizlikni kuchaytirish. Xususan, auditorlarning 
raqamli kompetensiyalarini oshirish va ularni zamonaviy audit texnologiyalaridan foydalanishga tayyorlash, 
tashkilotlarning IT-infratuzilmasini bosqichma-bosqich yangilash, raqamli audit jarayonlarini tartibga soluvchi 
normativ hujjatlarni rivojlantirish, shuningdek, ma’lumotlarni bulutli muhitda saqlash va avtomatik qayta 
ishlashda ishonchli himoya mexanizmlarini joriy etish muhim ahamiyatga ega.

Mazkur yo‘nalishlarni rivojlantirish uchun beshta yo‘nalishda kompleks chora-tadbirlarni amalga oshirish 
taklif etiladi: platformani yaratish va joriy etishning aniq yo‘l xaritasini o‘z ichiga olgan davlat strategik dasturini 
ishlab chiqish; moliyalashtirish manbalarini aniqlash (davlat budjeti, xalqaro moliya institutlari — Jahon banki, 
Osiyo taraqqiyot banki, xususiy sarmoya); auditorlarni xalqaro sertifikatlash tizimini (CISA, CIA) rivojlantirish; 
raqamli audit, IT-audit va kiberxavfsizlik bo‘yicha me’yoriy hujjatlarni modernizatsiya qilish; xalqaro professional 
tashkilotlar (IIA, INTOSAI, ICAEW) bilan hamkorlikni kengaytirish. Olingan natijalar adabiyotlar sharhida 
keltirilgan xulosalar bilan uyg‘un bo‘lib, auditning raqamli transformatsiyasi ustuvor rivojlanish yo‘nalishlaridan 
biri sifatida baholanadi (ICAEW va DFSA, 2018). Texnologiyalardan samarali foydalanish yangilangan Ichki 
auditning global standartlarida ham muhim yo‘nalish sifatida belgilangan (IIA, 2024). Shu bilan birga, platforma 
muhimlilikni aniqlash metodikasi va risklarni baholash matritsasi bilan yagona metodologik tizimda qo‘llanilganda 
yuqori samara berishi mumkin. Raqamlashtirish uslubiy asosning o‘rnini bosmaydi, balki uni amaliy jihatdan 
kuchaytiradi.

X U L O S A  V A  T A K L I F L A R
O‘tkazilgan tadqiqot belgilangan maqsad va vazifalar doirasida quyidagi asosiy xulosalarni shakllantirish 

imkonini berdi. Birinchidan, uch darajali arxitektura (ma’lumotlar bazasi — Big Data va Cloud; ishlov berish 
— ML va AI; tahlil-hisob) hamda to‘rtta funksional modulga (ma’lumot to‘plash, riskni hisoblash, muhimlilikni 
aniqlash, hisobotni shakllantirish) ega IT-audit platformasi konsepsiyasi ishlab chiqildi. Ikkinchidan, Big Data 
va mashinaviy o‘rganishning ichki auditdagi sakkizta qo‘llanish yo‘nalishi aniqlandi hamda to‘rt qatlamli neyron 
tarmoq modeli taklif etildi: uning aniqlik darajasi 92 foizni tashkil etib, riskni baholash vaqtini 30 daqiqadan 2 
daqiqagacha qisqartiradi. Uchinchidan, avtomatlashtirish hisobiga asosiy audit ishlarida 60–80 foiz vaqt tejami 
(bitta tashkilot uchun qariyb 130 soat) ta’minlanishi asoslandi. To‘rtinchidan, 2025–2030-yillarga mo‘ljallangan 
olti bosqichli joriy etish rejasi ishlab chiqildi. Beshinchidan, loyihaning iqtisodiy samaradorligi hisob-kitoblar 
asosida baholandi: 4,5 mlrd so‘m investitsiya evaziga besh yillik sof samara 42,5 mlrd so‘mni, ROI esa taxminan 
9,4 baravarni tashkil etadi.

Tadqiqot natijalari asosida quyidagi takliflar ilgari suriladi: 1) Iqtisodiyot va moliya vazirligi tomonidan IT-audit 
platformasining texnik topshirig‘ini ishlab chiqish va konseptual loyihani tasdiqlash (2026-yil); 2) platformani 
yaratish bo‘yicha tender o‘tkazish, uning asosiy modullarini ishlab chiqish va prototipini shakllantirish (2026–
2027-yillar); 3) tajriba-sinov ishlarini 5–10 ta oliy ta’lim muassasasida tashkil etish hamda tegishli xodimlarning 
malakasini oshirish (2027–2028-yillar); 4) raqamli audit va kiberxavfsizlik sohasidagi normativ-huquqiy 
hujjatlarni takomillashtirish, shuningdek, auditorlarni CISA va CIA kabi xalqaro sertifikatlarga tayyorlash tizimini 
rivojlantirish (2026–2028-yillar); 5) platformani yuqori risk darajasiga ega tashkilotlardan boshlab barcha davlat 
sektori tashkilotlarida bosqichma-bosqich joriy etish (2028–2030-yillar).

Kelgusi tadqiqotlar yo‘nalishi sifatida quyidagilar belgilandi: neyron tarmog‘i modelini milliy ma’lumotlar 
to‘plamida o‘qitish va aniqligini empirik baholash; platformani riskka yo‘naltirilgan yillik auditni rejalashtirish 
tizimi bilan integratsiyalash; blokcheyn asosida audit dalillarining o‘zgartirilmasligini ta’minlash mexanizmlarini 
ishlab chiqish. Mazkur yo‘nalishlar ushbu maqolada taklif etilgan konsepsiya negizida rivojlantiriladi va davlat 
sektorida ichki auditning raqamli transformatsiyasini yakuniga yetkazishga xizmat qiladi.

